
Alba kontseilariak Nafarroako garapen logistikoaren planak Bartzelonara eraman ditu
Ekitaldia Logistikaren eta Mantenuaren Nazioarteko Erakusketaren (SIL) barruan antolatutako sustapen- eta zabalkuntza-jardueretan sartzen da
Asteazkena, 2009ko ekainaren 3a.  Laura Alba Cuadrado Herri Lan, Garraio eta Komunikazio kontseilariak Logistikaren eta Mantenuaren Nazioarteko Erakusketaren (SIL) barruan Foru Komunitateak azpiegituren eta logistikaren arloan dituen garapen-planak aurkeztu ditu gaur goizean.
Ekitaldia Cercle de Infraestructuras izenekoak (azpiegiturei buruzko eztabaida- eta gogoeta-foro nagusia Espainian) eta sektoreko erakunde batek antolatu dute. Xedea gizartea azpiegituren garrantziaren inguruan sentsibilizatzea da, ikuspuntu ekonomikotik baina baita aurrerapen, egituratze eta iraunkortasun osagai moduan ere.
Kontseilariak, hasteko, Nafarroa 2012 Plana aipatu du. Kontseilariaren esanetan, “gure Foru Komunitatearen historian ahalegin inbertsiogile handiena egin da, eta 25.000 lanpostu zuzen eta 40.000 zeharkako enplegu baino gehiago sortuko dira, 4.508 milioi euroko inbertsioa baino handiagoa eginda”. Era berean, Foru Komunitateak erakunde batzuen aurrean duen sinesgarritasuna azpimarratu du, hala nola Standar and Poor, munduko Finantza Balorazio Agentzia garrantzitsuena (Nafarroako ekonomiari buruz duen kalifikazioa AAA da, krisia gorabehera), eta Europako Inbertsio Bankua, plan honetara bildutako 40 jardun baino gehiago 300 milioirekin finantzatzen ditu eta. 

Albak bere departamentuak garatutako jarduera azpimarratu du: “Herri Lan, Garraio eta Komunikazio Departamentuak Nafarroa 2012 Planeko inbertsioaren %38 hartzen du”. Departamentuaren jardun nagusiak aipatu ditu, besteak beste: Nafarroako Ubidea, Errepide Sareko Esku-Hartzeak Azkartzeko Plana, Erroko eta Mezkiritzeko tunelen eraikuntza, A-21 Pirinioetako Autobia, A-12 Bidearen autobiaren eta Logroñoren arteko lotura, eta A-15 Autobia Medinaceli-Soria-Tutera. Albak abiadura handiko trenaren eraikuntzari aipamen berezia egin dio, horri esker “etorkizunean Europako zabaleran sartuko baikara bidaiarien eta salgaien garraio mistorako; hori giltzarria izango da bidaiarien eta salgaien garraioaren sektorea garatzeko, eta Iruñara iristean, Nafarroako hiriburuaren gaur egungo eraketa aldatuko da”.

Jardunak Logistika eta Garraio arloan
Logistikaren eta Salgaien Garraioaren sektorearekin lotutako egiturei dagokienez, Albak Nafarroako Foru Komunitateko Eremu Logistikoen Eredua aurkeztu du. Eredu horretan, foru-komunitatean 2015ean eta 2025ean mota honetako azpiegituretarako aurreikusitako garapenak erakusten dira. Kontseilariak eremu logistikoen kokapena zehazteko erabilitako irizpide teknikoak eta horietako bakoitzerako tipologiarik egokiena azpimarratu ditu. 

Modu berean, Albaren esanetan, ereduaren barruan kokapenak oro har adierazita, Nafarroako Gobernuak, Nafarroako Garraio eta Logistika Agentziaren bidez, bideragarritasun-azterlanak egingo ditu azpiegiturak garatzeko lurzorua zehazteko eta lanak hasteko unea finkatzeko.
Albak esandakoaren arabera, “jardun hauek Nafarroako Lurralde Estrategian sartzen dira eta Europako Batzordeak eta Sustapen Ministerioak Garraiorako Azpiegituren Espainiako Planean adierazitako helburuekin oso ondo lotzen dira”.
Bestalde, Víctor Ros SILeko Erakundeekiko Harremanen zuzendariak azpimarratu duenez, “Nafarroak gaitasuna du etorkizun logistikoaren aldeko apustua egiteko, kokapen estrategikoa eta aukera ugari dituelako”. 
Mahaian Oscar Peña Vigíako zuzendariondokoa eta Enrique Díaz Nafarroako Garraio eta Logistika Agentziako zuzendaria ere egon dira. Garraioaren Hiria, etorkizuneko Aireportu Hiria eta beste eremu logistiko batzuk inguru hurbilera zabaltzeari buruz ere hitz egin da, hala nola Tutera-Castejón, Bera, Altsasu, Lizarra, Tafalla, Zangoza-Irunberri eta Irurtzun. Modu horretan, Nafarroako plataforma logistikoen sarea eratuko da, eta gure enpresa-ehuna sendotuko da eta beste garraiobide efiziente eta iraunkorrago batzuk erabiliko dira.

Era berean, Nafarroako Garraioaren eta Logistikaren Agentzia sortzea eta Nafarroako Logistika Klusterra abian jartzea aztertu da, kontseilariaren ustez erabakigarriak baitira ahaleginak bateratzeko.

